
Cyfeirnod allweddol: ‘Dylech chi bob amser drin pobl eraill fel byddech chi’n hoffi iddyn nhw eich trin chi,’ (Math.7:12)

Amharchu eraill
· Gallwn i gyd feddwl am enghreifftiau o ymddygiad sy’n dangos amarch tuag at eraill. Gall hyn gynnwys cymdogion hunanol, swnllyd; ymddygiad ymosodol, yn enwedig  mewn grwpiau mawr; fandaliaeth a graffiti; goryfed a thrais ar y strydoedd; rhegi a gweiddi yn fygythiol ayyb. 
· Mae amharchu eraill yn realiti a wynebir bob dydd yn ein cymdeithas. O fewn ysgolion a nifer cynyddol o weithleoedd mae bwlio yn broblem gynyddol. Mae llywodraethau Prydain a Chymru yn gorfod llunio dogfennau yn ymwneud â pharchu eraill (http://new.wales.gov.uk). Mae Llywodraeth Prydain wedi datblygu ‘agenda parch’, er mwyn ceisio delio â phroblem gynyddol ymddygiad gwrthgymdeithasol.
Pam parchu eraill? (www.goodcharacter.com)
· Mae parchu eraill yn gwneud cymdeithas yn lle gwell i fyw ynddo. Byddai trais a chasineb yn diflannu petai pobl ond yn gallu parchu ei gilydd. Dyma rai canllawiau ar sut i ddangos parch at eraill:

Gwrando ar eraill pan fyddant yn siarad.

Parchu safbwyntiau eraill.
Peidio â gwatwar neu brofocio/blagio pobl.
Peidio â hel straeon am bobl tu ôl i’w cefnau.

Bod yn ystyrlon o deimladau pobl eraill.
Peidio rhoi pwysau ar bobl i wneud pethau sy’n groes i’w hewyllys.
· Gan ein bod yn byw mewn gwlad sydd bellach ag amrywiaeth o ddiwylliannau, ieithoedd, crefyddau a chefndiroedd, rhaid ymdrechu i gydfyw yn heddychlon â’n gilydd. Mae parchu eraill yn hanfodol. 
· Wrth barchu eraill dysgwn i beidio ag ystrydebu (to stereotype); dysgwn ddangos diddordeb a gwerthfawrogiad o ddiwylliannau a chefndiroedd gwahanol; dysgwn beidio â chyd-fynd a syniadau hiliol.
Parchu ac anghytuno

· Nid yw parchu safbwynt eraill yn golygu bod rhaid i ni gytuno â nhw, na chwaith newid ein barn i gyd-fynd ag eraill. Y ffordd rydym yn mynegi ein hanghytundeb sy’n bwysig.  Nid oes rhaid gweiddi, sgrechian na phwdu. Yn sicr nid oes rhaid ymddwyn yn dreisgar. Gall pawb ddysgu sut i drafod yn rhesymol a rheoli eu teimladau.
Parchu ac ufuddhau
· Mae’r rhai sydd mewn awdurdod drosom yn haeddu ein parch.  Sylfaen cymdeithas lwyddiannus yw’r uned deuluol. Os yw rhieni yn ysgwyddo eu cyfrifoldebau yn llawn, yna dylai plant barchu ac ufuddhau i’w rhieni. Yn yr un ffordd, mewn gweithle, disgwylir i aelodau o staff dderbyn cyfarwyddyd gan eu rheolwyr. Os yw awdurdodau fel y Llywodraeth neu’r heddlu yn cadw at eu dyletswyddau yn gywir, dylai holl aelodau’r gymdeithas ufuddhau i’r drefn. 
Yn y Beibl
· Y cyfeirnod allweddol ar gychwyn y dudalen yw sail parch at eraill. Cristnogaeth sy’n gosod y safon. Mae parch tuag at Dduw, cyd-ddyn, rhieni a hyd yn oed gelynion yn egwyddorion Beiblaidd. Oherwydd bod pobl wedi eu llunio ar lun a delw Duw (Gen.1:27) maent yn haeddu parch. Mae awdurdodau wedi eu gosod yn eu lle i gadw trefn, ac eto yn haeddu parch (Rhuf. 13:1). 
Testunau Trafod
1. Sut gallwn anghytuno â safbwynt person a pharhau i’w barchu?

2. Pa fath o berson byddech chi yn ei gweld  hi’n anodd ei barchu?

3. Sut mae dangos parch at eraill yn eich bywyd bob dydd?
Parchu Eraill


Braslun o’r safbwynt Cristnogol

















Noddwyd gan Ebeneser, Caerdydd (Cynllun Agape)

